
O ANEL

     Lino mira as súas mans apoiadas na ponte. Míraas antes de tirarse. Que anel tan fino para unhas mans de soldador tan rudas e negras. E ve pasar a auga do río, ingrata, hostil, fría, profunda. Que hipócrita o anel de ouro, brillante e aparente, “Para sempre. Sandra”, e unha data. 
     Non é o mesmo río, non, onde pasou con ela as tardes de verán, ondeos peixes acariñaban as rochas onde se deitaban. O río de prata e píntegas, onde os cágados xogaban arredor das súas pernas núas. Cantas veces, baixo o teito de pedra da ponte, os amantes se aloumiñaran, e cantas, na  alfombra suave de herba luxuriosa e fértil, Sandra verquía o seu sorriso no río, e o río peiteaba a Sandra...e el, Lino, amaba o río, o sorriso, a herba, a ponte...e a Sandra. 
     Lino mira de novo cara  a corrente, e, suspirando fondamente, bota ao aire un último bico para Sandra, deixando que o río arrastre as súas esperanzas: ela coñecera a outro rapaz, un biólogo ao que tamén lle gustaba a natureza. Cambiou o río polo mar, e o río  e Lino non puideron facer nada por facela volver.   
                                       ............................
     Despois disto o río andou e andou, pasou por leiras, prados, bañou montes e pedras, brillou baixo a ponte da autopista e chegou aos areais, o de Agronovo, logo o de Ribeira. Alí, silandeirao, amainou as súas augas da beira. Os freixos dixéronlle adeus desde a beira, e Ulla saudou dicindo “xa volverei”. Xa collera máis velocidade cando pasou baixo a ponte de Sarandón. Uns rapaces pescaban nas beiras e xogaban. Unha gran faia, maxestuosa, desde o alto, ollou por se vía o seu refrexo na auga. 
     Enseguida chegou á présa de Ximonde. Tivo que saltar un pouco, pero iso non era nada para el, estaba afeito, ademais, a partir de aí había moitos lugares onde tiña que  sortear árbores, pedras, illotes. E tamén bañaba as leiras e deixaba todo ao seu paso cuberto por unha liña verde a onde chegaban, de vez en cando, para velo, algúns regatos e augas pequenas, que antes tiñan movido moitos muíños. E ían a el para ser levados, coma unha nai que leva aos fillos. 
     Pasou a piscifactoría de San Miguel de Cores, acadou a auguiña saudosa da Burga de  Pontevea, e, san coma un buxo, elegante e señorial, pasou baixo os ollos da ponte de Pontevea.  
     E así como amou os campos e os muíños, Ulla tamén adornou os pazos que o saudaban, e, dando un xiro, rodeou un bico de terra, e marchou cara o Xirimbao. Foi xogando con camiños e con regatos. No seu camiño, unhas lanchiñas brandas abanáronlle as augas e el xogou cos homes que ían nelas, e deixounos atrás, dándolles un chimpo cara a terra. 
     Pasou Carcacía, e Herbón, e alí regou as hortas de pementiños verdes e saborosos, e chiscoulles un ollo aos invernadoiros, desaparecendo por debaixo da ponte da autoestrada, grande e tranquilo. 
     O río Sar, cantareiro, tróuxolle entón un verso de Rosalía.
 “Un manso río, unha vereda, 

un campo solitario e un pinar, 

e a vella ponte rústica e sinxela, 

completando tan grata soledad “
     Os dous xuntos, un só río, camiñaron mainiño e, algo cansos, lambendo as campiñas de Laíño, mirando a Catoira, tranquilamente, metéronse no mar, moi ao xeito, brillando cada vez máis. Ola, Cortegada! Vilagarcía, ola! Ai te vexo, Rianxo, Arousa, ola...
 Xa non é río, é mar.  

                   ........................
    Illa de Ons, nun barco un home atende a un cormorán que semella non poder pechar o pico. A rapaza que o acompaña axúdao a extraer algo que o animal leva atoado no pescozo. Finalmente consegue sacar o que parece unha arandela...
     É un anel, un ane[image: image1.jpg]


l suxo de ouro. Dentro leva unha lenda “Para sempre. Sandra”.  Sandra repite as mesmas palabras, incrédula, mirando o anel de Lino. “Para sempre...-repetiron as augas do mar onde morreu o Ulla- ...para sempre...” 

                                                                                   Fin

